
OʻZBEKISTONDAGI QOZOQ ETNOSI TARIXINI OʻRGANISHNING NAZARIY-

For citation: Bakhadir N. Isakov. THEORETICAL AND METHODOLOGICAL 
FOUNDATIONS FOR STUDYING THE HISTORY OF THE KAZAKH ETHNOS IN 
UZBEKISTAN. Look to the past. 2026, vol. 9, issue 4. 

 
 

http://dx.doi.org/10.5281/zenodo.19845776 
 
 

ANNOTATSIYA 
Maqolada Oʻzbekistondagi qozoq etnosi tarixini oʻrganishning nazariy-metodologik asoslari 

tahlil qilingan. Muallif sovet tarixshunosligidagi marksistik yondashuvdan zamonaviy metodologik 
plyuralizmga oʻtish jarayonini yoritib beradi. Tadqiqotda L.Gumilyovning etnogenez nazariyasi, 
F.Bartning “etnik chegaralar” va B.Andersonning “tasavvur qilingan jamoalar” konsepsiyalari 
asosida Oʻzbekiston qozoqlarining avtoxton (tubjoy) tabiati hamda sotsiomadaniy integratsiyasi 
tadqiq etilgan. Maqolada qozoq diasporasining mintaqaviy barqarorlik va madaniy hamkorlikdagi 
oʻrni ilmiy jihatdan asoslab beriladi. 

Kalit soʻzlar: Oʻzbekiston qozoqlari, diaspora, avtoxton aholi, metodologiya, etnogenez, 
etnik chegara, tasavvur qilingan jamoa, sotsiomadaniy integratsiya. 

  
Бахадир Нигматуллаевич Исаков, 

Узбекский государственный университет мировых языков, 
кандидат исторических наук, доцент 

 
ТЕОРЕТИКО-МЕТОДОЛОГИЧЕСКИЕ ОСНОВЫ ИЗУЧЕНИЯ ИСТОРИИ 

КАЗАХСКОГО ЭТНОСА В УЗБЕКИСТАНЕ 
 

АННОТАЦИЯ 
В статье анализируются теоретико-методологические основы изучения истории 

казахского этноса в Узбекистане. Автор освещает переход от марксистского подхода 
советской историографии к современному методологическому плюрализму. На основе 
теории этногенеза Л.Гумилева, концепций «этнических границ» Ф.Барта и «воображаемых 
сообществ» Б.Андерсона исследуется автохтонная природа и социокультурная интеграция 
казахов Узбекистана. В статье научно обосновывается роль казахской диаспоры в 
региональной стабильности и культурном сотрудничестве. 

Ключевые слова: казахи Узбекистана, диаспора, автохтонное население, 
методология, этногенез, этническая граница, воображаемое сообщество, социокультурная 
интеграция. 

THEORETICAL AND METHODOLOGICAL FOUNDATIONS FOR STUDYING 
THE HISTORY OF THE KAZAKH ETHNOS IN UZBEKISTAN 

 
ABSTRACT 

The article analyzes the theoretical and methodological foundations of studying the history 
of the Kazakh Ethnos in Uzbekistan. The author highlights the transition from the Marxist approach 
of Soviet historiography to modern methodological pluralism. Based on L.Gumilyov’s theory of 
ethnogenesis, F.Barth’s “ethnic boundaries”, and B.Anderson’s “imagined communities” concepts, 
the research examines the autochthonous (indigenous) nature and socio-cultural integration of 
Kazakhs in Uzbekistan. The article scientifically substantiates the role of the Kazakh diaspora in 
regional stability and cultural cooperation. 

Index Terms: Kazakhs of Uzbekistan, diaspora, autochthonous population, methodology, 
ethnogenesis, ethnic boundary, imagined community, socio-cultural integration. 

  
Dolzarbligi: 
Zamonaviy globallashuv va Markaziy Osiyodagi keng koʻlamli geosiyosiy oʻzgarishlar 

sharoitida etnik diasporalarni oʻrganish alohida dolzarblik kasb etmoqda. Oʻzbekiston qozoqlari 
tarixiga nazar solinsa, ularning ushbu hududda azaldan istiqomat qilib kelayotgan avtoxton (tubjoy) 
aholi ekanligini hamda mintaqadagi boshqa xalqlar bilan madaniy-ijtimoiy jihatdan uzviy 
bogʻlanganini koʻrish mumkin. Qozogʻistondan tashqarida yashovchi etnik qozoqlarning dunyo 
miqyosidagi eng katta qismi Xitoyda, Markaziy Osiyo mintaqasida esa aynan Oʻzbekistonda 
istiqomat qiladi. Oʻzbekiston Respublikasi Qozoq milliy madaniy markazi ma’lumotlariga koʻra, 
2020-yil 1-yanvar holatiga koʻra, mamlakatdagi qozoqlar soni 813 627 nafarni tashkil etgan[1]. 

Mavzuning nazariy-metodologik asoslarini ilmiy oʻrganish Oʻzbekistondagi qozoqlar 
tarixini oddiy migratsion jarayon sifatida emas, balki murakkab sotsiomadaniy fenomen sifatida 
tahlil qilishni taqozo etadi. Bu, oʻz navbatida, polietnik muhitda milliy oʻzlikni saqlash 
mexanizmlari va ijtimoiy moslashuv kabi dolzarb masalalarni tadqiq etish zaruriyati bilan 
belgilanadi. 

Oʻzbekiston mustaqilligining dastlabki yillaridanoq respublika hududidagi barcha millat va 
elatlarning madaniy merosini tiklash hamda rivojlantirish davlat siyosatining ustuvor 
yoʻnalishlaridan biriga aylandi. Prezident Sh.M.Mirziyoyev ta’kidlaganidek: “Bugungi kunda 
mamlakatimizda 130 dan ortiq millat va elat vakillari bir oila farzandlaridek ahil va inoq 
yashamoqda. Bu borada, hech shubhasiz, xalqimizga azaldan xos boʻlgan bagʻrikenglik an’analari 
muhim rol oʻynamoqda”[2]. 

Binobarin, ushbu bagʻrikenglik va madaniy hamkorlik tamoyillari nafaqat mamlakat 
ichidagi barqarorlikda, balki mintaqaviy strategik aloqalarda ham oʻz in’ikosini topmoqda. Shu 
nuqtai nazardan, qozoq diasporasi bilan bogʻliq sotsiomadaniy masalalarni oʻrganish, ularning 
milliy oʻziga xosligini saqlashga koʻmaklashish va jamiyatning barcha sohalarida yangi 
imkoniyatlar yaratish – zamonaviy davlat siyosatining ajralmas qismidir. 

Mazkur maqolaning maqsadi Oʻzbekistondagi qozoq diasporasi tarixini obyektiv yoritishda 
xizmat qiluvchi nazariy-metodologik asoslarni tahlil qilish hamda uning shakllanish xususiyatlari 
va zamonaviy rivojlanish tendensiyalarini aniqlashdan iborat. 

Metodlar va oʻrganilganlik darajasi: 
Maqolani tayyorlashda umume’tirof etilgan ilmiy tamoyil va usullarga tayanildi. Xususan, 

tarixiylik tamoyili uzoq muddatli siyosiy jarayonlar kontekstida diasporaning evolyutsion 
taraqqiyotini xronologik izchillikda oʻrganish imkonini berdi. Fanlararo yondashuv tadqiqotni 
etnologiya, demografiya va sotsiolingvistika kabi fan sohalariga oid ma’lumotlar bilan boyitib, 
ularni ilmiy muomalaga kiritish imkonini berdi. 



ЎТМИШГА НАЗАР | ВЗГЛЯД В ПРОШЛОЕ | LOOK TO THE PAST                                                                                                                                    №4 | 2026 

7 

Tadqiqot Uilyam Safran[3] va Robin Koen[4] kabi klassik diaspora nazariyotchilarining 
etnik tarixga oid zamonaviy qarashlariga tayanadi. U.Safran va R.Koen zamonaviy diaspora 
tadqiqotlariga asos solgan ikki asosiy nazariyotchidir. Ularning yondashuvi diasporani shunchaki 
chet eldagi guruh emas, balki ma’lum bir ijtimoiy-siyosiy va psixologik xususiyatlarga ega boʻlgan 
jamoa sifatida belgilaydi. U.Safran odamlarni yangi mamlakatda oʻzlarini “begona” his qilishlariga 
va qaytishni istashlariga nima sabab boʻlishiga e’tibor qaratsa, R.Koen diasporalarning qanday qilib 
“ajdodlari yurtiga” jismoniy qaytishni orzu qilmasdan ham rivojlanishi mumkin boʻlgan kuchli 
global tarmoqlarga aylanishini namoyish etadi. Zamonaviy tadqiqotlar uchun, ayniqsa XX va XXI 
asrlardagi migratsiya jarayonlari kontekstida, R.Koenning yondashuvi yanada moslashuvchan deb 
hisoblanadi, chunki u global aloqalarning murakkabligini hisobga oladi.  

Oʻzbekiston qozoqlarining salmoqli qismi oʻz tarixiy hududlarida muqim istiqomat 
qilayotganini inobatga olib, “avtoxton” tushunchasiga alohida urgʻu beriladi. Bu esa “diaspora” 
atamasining klassik maʼnoda qoʻllanilishi boʻyicha ilmiy munozaralarga, xususan, ushbu atamaning 
mahalliy sharoitdagi talqinini qayta koʻrib chiqishga asos boʻladi. 

Tadqiqot natijalari: 
Oʻzbekistondagi qozoq xalqi tarixi Markaziy Osiyo tarixshunosligining muhim, ammo hali 

toʻliq oʻrganilmagan yoʻnalishlaridan biridir. Mazkur mavzuning murakkabligi nafaqat etnik tarix, 
balki ijtimoiy-iqtisodiy jarayonlar, madaniy transformatsiyalar, millatlararo integratsiya va siyosiy 
jihatlarni qamrab oluvchi keng koʻlamli masalalar bilan bogʻliq. Oʻzbekiston qozoqlari tarixini 
tadqiq etish jarayoni bir necha bosqichlarni bosib oʻtgan boʻlib, ularning har biri oʻziga xos 
metodologik yondashuvlari bilan ajralib turadi. 

Sovet davri tarixshunosligi milliy masalalarni tadqiq etishda marksistik metodologiyaga 
tayangan holda, muayyan mafkuraviy cheklovlar doirasida shakllandi. Oʻsha davrda asosiy e’tibor 
“xalqlar doʻstligi”, “yagona sovet xalqi” konsepsiyasi hamda etnik oʻziga xoslikni sotsialistik 
unifikatsiyalash jarayonlariga qaratildi. Shunday boʻlsa-da, mazkur davrda bugungi kun tadqiqotlari 
uchun ham fundamental manba boʻlib xizmat qiluvchi boy statistik va arxiv materiallari jamlandi. 
1991-yilda Oʻzbekiston va Qozogʻiston mustaqillikka erishgach, qozoq diasporasi tarixini tadqiq 
etish jarayoni sifat jihatidan yangi bosqichga chiqdi. Milliy oʻzlikni anglash va yangi ilmiy 
maktablarning shakllanishi sharoitida, asosiy diqqat-e’tibor Oʻzbekistondagi qozoq etnosining 
oʻziga xos xususiyatlari hamda uning mamlakat madaniy-ijtimoiy taraqqiyotiga qoʻshgan salmoqli 
hissasini yoritishga yoʻnaltirildi. 

Muammoni nazariy-metodologik nuqtai nazardan anglash, ayniqsa, toʻplangan 
ma’lumotlarni tizimlashtirish va kelgusi tadqiqotlar istiqbollarini belgilash zarurati tufayli dolzarb 
ahamiyat kasb etmoqda. Mazkur maqola mavjud yondashuvlarni umumlashtirish, ularning 
konseptual ustunliklari hamda cheklovlarini aniqlash, shuningdek, chuqur oʻrganishni talab 
qiladigan ilmiy yoʻnalishlarni koʻrsatib berishga qaratilgan. Tadqiqotdan koʻzlangan asosiy maqsad 
– Oʻzbekistondagi qozoq diasporasi tarixini oʻrganishning nazariy va uslubiy asoslarini kompleks 
tahlil qilishdan iborat. 

Oʻzbekiston qozoqlarining ijtimoiy-siyosiy mavqei va mamlakat hayotidagi oʻrni haqida 
soʻz borganda, Prezident Sh.M.Mirziyoyevning quyidagi e’tirofini keltirish oʻrinli: “Mustaqil 
Oʻzbekiston erishayotgan barcha muvaffaqiyatlarga koʻp millatli yurtimizda tinch-totuv yashab 
kelayotgan qozoq millatiga mansub yuz minglab fuqarolarimiz ham salmoqli hissa qoʻshayotgani 
bizni gʻoyat quvontiradi. Ularning orasida Oʻzbekiston parlamenti va mahalliy hokimiyat vakillik 
organlariga saylanganlar, turli darajadagi rahbarlar ham koʻp. Mustaqillik yillarida Oʻzbekistonning 
qozoq millatiga mansub 600 dan ziyod fuqarosi yuksak davlat mukofoti va unvonlariga sazovor 
boʻlgani ham ularning mamlakatimiz taraqqiyotiga munosib hissa qoʻshib, xalqimiz orasida hurmat 
qozonib, keng e’tirof etib kelinayotganining tasdigʻidir”[5].  

Oʻzbekistondagi qozoq etnosi tarixi Markaziy Osiyoning umumiy etnik jarayonlari 
kontekstida muhim oʻrin tutadi. Ushbu mavzuni tadqiq etishdagi nazariy-metodologik yondashuvlar 
ta’sirida shakllangan ilmiy qarashlar, mazmunan va usluban bir-biridan tubdan farq qiluvchi ikki 
davrni qamrab oladi. Bu jarayonni tahlil qilishda sovet davri mafkuraviy yondashuvlaridan 
zamonaviy fanlararo paradigmalarga oʻtishning metodologik asoslarini koʻrib chiqish lozim. 



ЎТМИШГА НАЗАР | ВЗГЛЯД В ПРОШЛОЕ | LOOK TO THE PAST                                                                                                                                    №4 | 2026 

8 

Xususan, sovet tarixshunosligi yagona marksistik-lenincha metodologiya hamda sinfiy 
yondashuv tamoyillariga tayandi. Bu davrda etnik jarayonlar “yagona sovet xalqi” konsepsiyasiga 
integratsiyalashuv prizmasi orqali oʻrganildi. Tadqiqotlar asosan qozoq aholisining sotsialistik 
qurilish, kollektivlashtirish va sanoatlashtirish jarayonlaridagi ishtirokiga qaratildi. Garchi 
mafkuraviy senzura diasporaning ichki etnomadaniy transformatsiyasi va oʻziga xos rivojlanish 
xususiyatlarini yoritishni cheklab qoʻygan boʻlsa-da, aynan shu yillarda keng koʻlamli statistik 
ma’lumotlar va faktik materiallar bazasi shakllantirildi. 

Tadqiqotning nazariy-metodologik poydevorini belgilashda zamonaviy yondashuvlar 
muhim oʻrin tutadi. Xususan, zamonaviy bosqichda metodologik asoslar Lev Gumilyovning[6] 
etnogenez nazariyasi, Fredrik Bartning[7] “etnik chegaralar” konsepsiyasi va Benedikt 
Andersonning[8] “xayoliy jamoalar” gʻoyalari bilan boyitildi. Xususan, L.Gumilyov oʻzining 
etnogenez nazariyasida tabiatshunoslikka asoslangan yondashuvni ilgari suradi: u etnosni biofizik 
voqelik sifatida tavsiflaydi. Olimning fikricha, etnosning shakllanishi va taraqqiyoti “passionarlik” 
(ehtirosga beriluvchanlik) hodisasi bilan uzviy bogʻliq boʻlib, u insonlarni atrof-muhitni 
oʻzgartirishga va oliy maqsadlar yoʻlida fidoyilikka undaydigan oʻziga xos energetik impulsdir. 
L.Gumilyov talqinida etnos, shunchaki tarixiy tasodiflar mahsuli emas, balki biosfera 
qonuniyatlariga boʻysunuvchi, jadal yuksalishdan muqarrar inqirozgacha boʻlgan qatʼiy hayotiy 
siklni (davriylikni) bosib oʻtuvchi tirik tizimdir. 

F.Bart esa asosiy e’tiborni biologik omillardan ijtimoiy oʻzaro ta’sir jarayonlariga qaratadi. 
Uning “etnik chegaralar” konsepsiyasiga koʻra, etnos – bu shunchaki madaniy elementlar (til, urf-
odatlar) majmuasi emas, balki “boshqalardan” doimiy ravishda farqlanish jarayonidir. F.Bartning 
fikricha, etnik guruh faqat “biz” va “ular” oʻrtasidagi ijtimoiy chegara saqlanib qolgan taqdirdagina 
mavjud boʻladi. Bunda xalqning moddiy yoki ma’naviy madaniyati oʻzgargan taqdirda ham, agar 
jamoa ushbu ramziy chegarani saqlab qolsa va oʻzining alohida guruhga mansubligini anglashda 
davom etsa, etnik oʻzlik saqlanib qolaveradi. 

B.Anderson madaniyat va ong yoʻnalishidagi tadqiqotlarni yanada rivojlantirib, millatlarga 
nisbatan “tasavvur qilingan jamoalar” atamasini kiritadi. Uning fikricha, millat – bu “bosma 
kapitalizm” (gazeta va kitoblar) rivoji natijasida yuzaga kelgan ijtimoiy konstruksiyadir. Millatning 
“tasavvur qilinganligi” shundaki, uning a’zolari hech qachon bir-birlarini shaxsan tanimasalar va 
uchrashmasalar-da, umumiy til hamda axborot makoniga tayangan holda oʻzaro uzviy bogʻliqlik 
hissini tuyadilar. B.Anderson uchun millat tabiiy-biologik hodisa emas, balki inson ongining 
zamonaviy davr talablari asosida dunyoni ijtimoiy tashkil etish usulidir. 

L.Gumilyovning etnogenez nazariyasi prizmasidan yondashilganda, Oʻzbekistondagi qozoq 
etnosini “klassik diaspora” (koʻchib kelganlar) emas, balki avtoxton (tubjoy) aholi sifatida 
tavsiflash ilmiy jihatdan asoslidir. Zero, ushbu jamoa oʻzining “etnik oʻchogʻi” hisoblangan tabiiy 
landshaftda (xususan, Toshkent, Sirdaryo, Jizzax va Navoiy viloyatlarida) muqim istiqomat qilib 
kelmoqda, bunda faqatgina ma’muriy-siyosiy chegaralarning transformatsiyasi yuz bergan, xolos. 
Ularga xos “passionarlik” impulsi esa muayyan ekotizimga moslashish, hududni oʻzlashtirish va 
etnomadaniy barqarorlikni saqlash jarayonlarida yaqqol namoyon boʻladi. 

F.Bart metodologiyasida asosiy e’tibor madaniyatning moddiy mazmuniga emas, balki 
guruhlararo munosabatlarni belgilovchi “ijtimoiy chegara” tushunchasiga qaratiladi. Oʻzbekiston 
qozoqlari va oʻzbek xalqi oʻrtasidagi til, din va urf-odatlardagi mushtaraklik (umumturkiy va 
islomiy qadriyatlar) ularning oʻzaro yaqinligini ta’minlaydi. F.Bart nazariyasiga koʻra, qozoq 
jamoasi oʻzbek jamiyatiga toʻla integratsiyalashgan boʻlsa-da, oʻzaro ijtimoiy munosabatlarda “biz 
– qozoqmiz” degan ramziy chegarani saqlaydi. Mazkur etnik chegara, ayniqsa, nikoh 
munosabatlarida, oilaviy marosimlarda va oʻzlikni anglashda yaqqol koʻrinadi. 

B.Anderson millatni insonlar ongida shakllangan “tasavvur qilingan jamoa” sifatida 
tavsiflaydi. Oʻzbekistondagi qozoq aholisi mamlakatning turli hududlarida (Qoraqalpogʻiston 
Respublikasidan tortib Toshkent viloyatigacha) tarqoq yashasa-da, ular oʻzlarini yagona va yaxlit 
sotsiomadaniy birlik sifatida idrok etadilar. Ushbu jamoaviy birdamlikni saqlashda B.Anderson 
ta’riflagan “bosma kapitalizm”ning zamonaviy koʻrinishlari, xususan, raqamli media va 
kommunikatsiya vositalari hal qiluvchi rol oʻynaydi. Qozoq tilidagi maktablar, “Nurli jol” gazetasi 

va qozoq tilidagi teleradio koʻrsatuvlar ushbu jamoaning ongida “yagona millat” haqidagi 
tasavvurni jonlantirib turadi. Natijada, diaspora vakillari boshqa hududlardagi qondoshlari bilan 
shaxsan tanish boʻlmasalar-da, umumiy axborot va madaniy makon ta’sirida oʻzlarini yaxlit bir 
butunning ajralmas qismi deb his qiladilar. 

Yuqorida qayd etilgan nazariy yondashuvlar (L.Gumilyov, F.Bart va B.Anderson qarashlari) 
Oʻzbekiston qozoq jamoasini shunchaki statistik birlik emas, balki globallashuv va transchegaraviy 
jarayonlar sharoitida muttasil oʻzgarib boruvchi dinamik biosotsial tizim sifatida tahlil qilish 
imkonini beradi. 

Shunday qilib, Oʻzbekistondagi qozoq etnosi tarixini oʻrganish metodologiyasi bir 
tomonlama sinfiy-marksistik modeldan voz kechib, ijtimoiy-madaniy dinamika hamda global 
tendensiyalarni hisobga oluvchi koʻp qirrali tahlil tizimiga toʻliq transformatsiya boʻldi. Bu esa 
mavzuning nafaqat oʻtmishini, balki uning zamonaviy ijtimoiy-siyosiy ahamiyatini ham yangi 
bosqichda yoritish imkonini bermoqda. 

Xulosa: 
Oʻzbekistondagi qozoq etnosi tarixini oʻrganish jarayonida oʻtgan davr mobaynida hukmron 

boʻlgan sovet tarixshunosligiga xos mafkuraviy cheklovlar hamda “yagona sovet xalqi” 
konsepsiyasi mustaqillik yillarida oʻrnini metodologik plyuralizmga boʻshatib berdi. Mazkur 
oʻzgarish etnik jarayonlarni nafaqat sinfiy kurash, balki sotsiomadaniy dinamika, antropologik 
yaxlitlik va fanlararo (etnografiya, sotsiologiya, demografiya) yondashuvlar asosida tadqiq etishga 
imkon yaratdi. 

Zamonaviy tadqiqotlarda jahon miqyosida e’tirof etilgan ilmiy konsepsiyalarning oʻzaro 
integratsiyalashuvi yaqqol kuzatilmoqda. Xususan, L.Gumilyov nazariyasi Oʻzbekiston 
qozoqlarining avtoxton (tubjoy) tabiatini hamda ularning mahalliy landshaft bilan uzviy 
bogʻliqligini ilmiy jihatdan asoslashga xizmat qiladi. F.Bart konsepsiyasi esa mazkur jamoaning 
oʻzbek jamiyatiga toʻla integratsiyalashgan holda, oʻzining “etnik chegaralari” va oʻzligini qat’iy 
saqlab qolayotganini tushuntirib beradi. Shu bilan birga, B.Anderson gʻoyalari asosida zamonaviy 
axborot va ta’lim makoni tarqoq yashayotgan diaspora vakillari ongida “tasavvur qilingan yaxlit 
jamoa” obrazini barqaror ushlab turishi tasdiqlanmoqda. 

Xulosa qilib aytganda, Oʻzbekistondagi qozoqlar tarixi boʻyicha shakllangan nazariy-
uslubiy asoslar milliy tarixshunoslik an’analari va innovatsion yondashuvlarni oʻzida mujassam 
etadi. Bu yoʻnalishdagi tadqiqotlar nafaqat ilmiy boʻshliqlarni toʻldirishga, balki mintaqa xalqlari 
oʻrtasidagi madaniy-ma’rifiy hamkorlikni mustahkamlashga xizmat qiladi. 

